
Borgarstjórn Reykjavikur 
7. febrúar 2023 
 
 
 
Greinargerð borgarfulltrúa Flokks fólksins með umræðu um orsakir skólaforðunar og 
viðbrögð skólayfirvalda og fagfólks 
 
Umræða um skólaforðun hefur aukist nokkuð síðan Velferðarvaktin fór að kanna umfang hennar. 
Nýlega var haldið málþing um skólaforðun. Skólaforðun felst í því að börn og ungmenni forðast 
að fara í skólann af einhverri ástæðu eða ástæðum. Um þúsund íslensk börn eru talin glíma við 
skólaforðun og treysta sér ekki til að mæta í skólann. Ætla má að fjöldinn sé mun meiri. 
 
Skólaforðun er ekki nýtt vandamál. Þær ástæður eða orsakir sem helst eru nefndar eru mest 
raktar til andlegrar vanlíðunar og kvíða. Ástæður og orsakir kvíða geta verið margvíslegar og 
margslungnar.  
 
Borgarfulltrúi Flokks fólksins kallar eftir umræðu um helstu orsakir og það faglega umhverfi, ferli 
sem mál af þessu tagi fara í reykvískum grunnskólum. Kallað er eftir umræðu um samræmd 
viðmið við að greina skólaforðun og hvernig þau viðmið hafa nýst. Einnig er óskað eftir svörun 
meirihlutans við þeirri staðreynd að fagfólki skólans hefur ekki fjölgað síðustu ár samhliða mikilli 
fjölgun nemenda. 
 
Öll þekkjum við biðlistann hjá skólaþjónustunni í Reykjavík. Með hverri viku lengist listinn. Gera 
má því skóna að ákveðinn fjöldi barna á biðlistanum glími við skólaforðun. 
 
Allir helstu lykilaðilar hafa rætt um biðlista barna eftir sálfræðingum og öðru fagfólki jafnt í ræðu, 
riti og á málþingum. Margir foreldrar í angist sinni upplifa sem kerfið hafi gefist upp á barni sínu 
og fjölskyldunni. 
 
Barnasáttmálinn sem lögleiddur er á Íslandi hefur ekki verið innleiddur í Reykjavík. Ef horft er til 
innihalds Barnasáttmálans má segja að brotið sé daglega á börnum í reykvísku skólakerfi. 
 
Í þessum málum sem öðrum er varða börn er ekki í boði að gera ekki neitt, eða gera lítið sem 
ekkert. Áhrif og afleiðingar langvinnrar skólaforðunar geta leitt til félagslegrar fötlunar 
einstaklingsins sem kemur niður á möguleikum hans til að fara í frekara nám eða að stunda vinnu. 
Ef ekki næst að finna viðunandi lausn getur það litað allt líf þessara einstaklinga sem er ekki 
aðeins skaði þeirra heldur samfélagsins alls. 


